
Efni: Umsögn um þróun mælaborðs um farsæld barna.

Vísað er til tilkynningar í samráðsgátt, dags. 11. mars sl., þar sem óskað er eftir 
umsögnum um þróun mælaborðs um farsæld barna. Aðalmarkmiðið með þróun 
mælaborðsins er að draga fram heildstæða mynd af farsæld barna hér á landi, á 
grundvelli þeirra fjölbreyttu tölfræðigagna sem til staðar eru, fyrir ríki og 
sveitarfélög. Markmið mælaborðsins er enn fremur að tryggja að þau tölfræðigögn 
sem til eru séu nýtt með markvissum hætti við lagasetningu, stefnumótun og mat á 
áhrifum aðgerða opinberra aðila. Félagsmálaráðuneytið og stýrihópur 
Stjórnarráðsins um mælaborð um farsæld barna óska eftir athugasemdum og 
hugmyndum haghafa um atriði er gætu nýst við gerð mælaborðsins. 

Tillögur að mælingum sem varpa ljósi á farsæld barna á Íslandi

Verði frumvarp um samþættingu þjónustu í þágu farsældar barna samþykkt munu 
sveitarfélög þurfa að innleiða breytt vinnulag með tilkomu tengiliða og málstjóra. 
Sambandið hvetur til þess að við innleiðingu slíks vinnulags sé strax horft til 
samræmdrar skráningar mála svo hægt sé að kalla fram tölfræðiupplýsingar beint 
úr gagnagrunni sem Barna- og fjölskyldustofu er ætlað að halda utan um.  
Lykilatriðið er að innleiða slíkar skráningar strax samhliða breyttu verklagi. 

Ábendingar um gögn sem geta nýst í mælaborðið

Rannsóknir og greining ehf., með stuðningi frá mennta- og 
menningarmálaráðuneytinu, hafa unnið mikilvægt starf með rannsókninni Ungt 
fólk. Rannsóknin hefur verið unnin reglulega meðal allra nemenda landsins frá 5. – 
10. bekk frá árinu 1992 sem og í öllum framhaldsskólum landsins um árabil og gefur 
staðbundnar og ítarlegar niðurstöður sem notaðar hafa verið markvisst í starfi 
sveitarfélaga, skóla og félagasamtaka. Ráðuneytið hefur nú tilkynnt sambandinu að 
það hafi tekið þá ákvörðun að endurnýja ekki samning við Rannsóknir og greiningu 
um fyrirlagningu rannsóknarinnar. Í því sambandi er rétt að benda á að umrædd 
rannsókn er t.d. einn lykilþáttur í þeirri tölfræði sem liggur til grundvallar 
Mælaborði barna í Kópavogi og því mikilvægt að stýrihópurinn sé upplýstur um 
ákvörðun ráðuneytisins og geti metið áhrif hennar á gagnaöflun til framtíðar.

Sambandið vill einnig vekja athygli á því að Vinnumálastofnun býr yfir miklu magni 
tölfræðigagna. Hvatt er til þess að stýrihópurinn eigi samráð við Vinnumálastofnun 
um hvort og hvaða gögn geta nýst við gerð mælaborðsins. 

Sambandið hvetur einnig til þess að gögn um eftirfarandi atriði séu nýtt við gerð 
mælaborðsins og ef ekki eru til gögn um þessi atriði þá sé brugðist við því með því 
að koma á mælingum:

 Upplýsingar um týnd börn

 Upplýsingar um skólaforðun barna á grunnskólaaldri

 Upplýsingar um lyfjanotkun barna

Ábendingar um hópa barna í viðkvæmri stöðu sem er ástæða til að leggja áherslu 
á 

Að mati sambandsins er mjög mikilvægt að mælaborð um farsæld barna nái að 
fanga aðstæður barna í viðkvæmri stöðu svo hægt sé að nýta mælaborðið til að 
bregðast við ef þörf er á gagnvart einstaka hópum. Sambandið hvetur til þess að 
stýrihópurinn skoði hvort hægt sé að ná sérstaklega utan um eftirtalda hópa:

 Innflytjendur, umsækjendur um alþjóðlega vernd og flóttafólk

 Börn er eiga foreldra í réttarvörslukerfinu

 Hinsegin börn

Hvatt er til þess að stýrihópurinn eigi samráð við félagasamtök og stofnanir er 
vinna með þessum hópum svo sem Samtökin 78, Afstöðu, félags fanga og annarra 
áhugasamra um bætt fangelsismál og betrun og Rauða Kross Íslands. 

Að lokum

Sambandið bindur miklar vonir við að mælaborð um farsæld barna geti nýst 
sveitarfélögum þegar kemur að því að auka farsæld barna á þeirra svæði. Er því 
mikilvægt að hægt sé að fá staðbundnar upplýsingar brotin niður á sveitarfélög að 
teknu tilliti til persónuverndarsjónarmiða. 

